
В О В Е Д

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ
Со Законот за полиција (,,Службен весник на Република Македонија“ бр.114/06, 6/09, 145/12, 41/14, 33/15, 31/16, 106/16, 120/16, 21/18 и 64/18), нормaтивно правно се уредуваат полициските работи, организацијата на Полицијата, полициските овластувања и правата и обврските што произлегуваат од работниот однос на полициските службеници во Министерството за внатрешни работи, што не се уредени со Законот за внатрешни работи.

Содржински, Законот за полиција е поделен во VIII глави: општи одредби, полициски работи, организација на Полицијата, полициски овластувања, работни односи, резервен состав на Полицијата, овластување за подзаконски прописи и преодни и завршни одредби.

Со Предлогот на закон за изменување и дополнување на Законот за полиција се врши ревидирање на конкретни одредби од Законот за полиција, во насока на постапување по препораките за Министерството за внатрешни работи, кои произлегуваат од Извештајот на ГРЕКО за евалуација на Република Северна Македонија - Петти круг на тема „Спречување на корупцијата и промовирање на интегритет кај централната власт (највисоките извршни функции) и органите за спроведување на законот. Препораките од Извештајот на ГРЕКО се насочени кон зајакнување на можностите на земјата за борба против корупцијата, особено во однос на транспарентноста, интегритетот и одговорноста на вработените во јавниот сектор и институциите. Во таа насока е препораката која се однесува на одредбите од Законот за полиција за воспоставување објективни и професионални критериуми за назначување на директорот на Биро за јавна безбедност, кои одговараат на потребите на таквата позиција.

Со Предлогот на закон за изменување и дополнување на Законот за полиција се регулираат и конкретни евиденции што ги води Полицијата, а се однесуваат на oтпечатоци од папиларни линии; ДНК профили и фотографии од лица со рокови за нивно чување. Наведеното е во насока на надминување на практичните проблеми со кои се соочуваат стручните служби во Министерството за внатрешни работи во однос на рокот на чување и бришење на биометриските податоци. 
Освен наведеното, со предложениот закон се врши и содржинско и нормативно-правно унапредување на предвидените законски решенија во правец на нивна доследна практична примена. 

II. ЦЕЛИ, НАЧЕЛА И ОСНОВНИ РЕШЕНИЈА НА ПРЕДЛОГОТ НА ЗАКОН
Предлогот на закон за изменување и дополнување на Законот за полиција се заснова врз истите начела врз кои е заснован Законот за полиција. 
III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА
Предлогот на законот не предизвикува финансиски импликации врз Буџетот на Република Северна Македонија.
IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ И НАЧИНОТ НА НИВНОТО ОБЕЗБЕДУВАЊЕ, КАКО И ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ
За спроведување на предложениот закон не се потребни дополнителни финансиски средства од Буџетот на Република Северна Македонија.
ПРЕДЛОГ НА ЗАКОН

ЗА ИЗМЕНУВАЊЕ И ДОПОЛНУВАЊЕ НА 

ЗАКОНОТ ЗА ПОЛИЦИЈА 

Член 1
Во Законот за полиција (,,Службен весник на Република Македонија“ бр.114/06, 6/09, 145/12, 41/14, 33/15, 31/16, 106/16, 120/16, 21/18 и 64/18), во член 16 во ставот 2 по точката 1) се додава нова точка 2) која гласи:

„2) да нема државјанство на друга држава;“.

Точката 2) станува точка 3).

Точките 3) и 4) кои стануваат точки 4) и 5) се менуваат и гласат:

„4) има стекнато најмалку 300 кредити според ЕКТС или завршен најмалку VII/2 степен на образование во научните подрачја: општествени науки од областа на безбедноста, одбраната, правните и економските науки;

5) има најмалку 12 години работно искуство, во областа на безбедноста, одбраната или разузнавањето, од кои најмалку пет години на раководни позиции во истите;“.

По точката 5) која станува точка 6) се додаваат четири нови точки 7), 8), 9) и 10) кои гласат:

„7) да не е член на политичка партија или член на органи и тела на политичка партија;


8) со безбедносна проверка, која се врши врз основа на негова претходна писмена согласност, да е утврдено дека не постои безбедносен ризик за негово именување;


9) да не е утврдено постоење на судир на интереси, согласно со закон;

10) да има положено тест за интегритет.“.
Член 2
Во член 69 по ставот 2 се додава нов став 3 кој гласи:

„Со примена на информатичко - технички системи за чување, Полицијата ги води следниве евиденции за:

1) oтпечатоци од папиларни линии;

2) ДНК профили;

3) фотографии од лица.“.

Член 3
Во член 69-б по ставот 12 се додаваат три нови ставови 13, 14 и 15 кои гласат: 

„Евиденцијата од членот 69 став 3 точка 1) од овој закон може да биде структурирана врз основа на полициските работи и полициските овластувања што ги врши Полицијата и да се води како:

- евиденција со отпечатоци од папиларни линии од прсти и дланки од лица и

- евиденција со траги од папиларни линии.

Евиденцијата од членот 69 став 3 точка 2) од овој закон може да биде структурирана врз основа на полициските работи и полициските овластувања што ги врши Полицијата и да се води како:

- евиденција со ДНК профили од лица и

- евиденција со ДНК профили од траги од биолошко потекло.

Евиденцијата од членот 69 став 3 точка 3) од овој закон може да биде структурирана врз основа на полициските работи и полициските овластувања што ги врши Полицијата и да се води како:
- евиденција со фотографии од лица и

- евиденција со фотографии од непознати сторители.“.

Член 4
Членот 73 се менува и гласи: 
„Организациската единица која ги води евиденциите од членот 69 од овој закон ги брише податоците:
 - во случаите кога ќе се утврди дека не се точни или престанале причините, односно условите заради кои податокот е внесен во евиденцијата;

- во случаите кога се исполнети условите за законска или судска рехабилитација, а по поднесено барање за бришење на податоците и

- во случаите на правосилна ослободителна или одбивателна пресуда, а  по поднесено барање за бришење на податоците.“.

Член 5
Во член 75 по ставот 2 се додаваат три нови става 3, 4 и 5 кои гласат:

„Податоците во евиденциите од членот 69-б ставови 13, 14 и 15 може да се чуваат двапати онолку време колку што се бара за застареност за извршување на казната според одредбите на Кривичниот законик, доколку е донесена осудителна правосилна судска пресуда. 


Податоците во евиденциите од ставот 3 на овој член се бришат во секој случај кога ќе изминат 60 години од денот на нивното внесување во евиденциите.


По исклучок од ставовите 3 и 4 на овој член, податоците можат да се чуваат и подолго, само за кривичните дела кои според Кривичниот законик е предвидено дека не застаруваат.“ 
Член 6

Во членот 128 став 1 во алинејата 12 сврзникот „и“ на крајот од реченицата се заменува со точка и запирка.

Во алинејата 13 точката на крајот од реченицата се заменува со сврзникот „и“ и се додава нова алинеја која гласи:
„- начинот на бришење на податоците во евиденциите.“

Член 7
Директорот именуван до денот на влегувањето во сила на овој закон ќе ја врши функцијата до истекот на мандатот за кој е именуван, во согласност со одредбите од Законот за полиција (,,Службен весник на Република Македонија“ бр. 114/06, 6/09, 145/12, 41/14, 33/15, 31/16, 106/16, 120/16, 21/18 и 64/18).

Член 8

Подзаконскиот акт предвиден со овој закон ќе се донесе во рок од шест месеци од денот на влегувањето во сила на овој закон.


Подзаконскиот акт што се однесува за содржината и начинот на водење на евиденциите на полицијата и формата и содржината на образецот на евиденциите на полицијата ќе се усогласи со овој закон во рок од шест месеци од денот на влегувањето во сила на овој закон.  

Член 9
Овој закон влегува во сила осмиот ден од денот на објавувањето во „Службен весник на Република Северна Македонија“. 
О Б Р А З Л О Ж Е Н И Е
I. ОБЈАСНУВАЊЕ НА СОДРЖИНАТА НА ОДРЕДБИТЕ ОД ПРЕДЛОГОТ НА ЗАКОНОТ
Со Законот за полиција (,,Службен весник на Република Македонија” бр.114/06, 6/09, 145/12, 41/14, 33/15, 31/16, 106/16, 120/16, 21/18 и 64/18), нормaтивно правно се уредуваат полициските работи, организацијата на Полицијата, полициските овластувања и правата и обврските што произлегуваат од работниот однос на полициските службеници во Министерството за внатрешни работи, што не се уредени со Законот за внатрешни работи.

Содржински, Законот за полиција е поделен во VIII глави: општи одредби, полициски работи, организација на Полицијата, полициски овластувања, работни односи, резервен состав на Полицијата, овластување за подзаконски прописи и преодни и завршни одредби.

Имајќи ги предвид препораките за Министерството за внатрешни работи, кои произлегуваат од Извештајот на ГРЕКО за евалуација на Република Северна Македонија - Петти круг на тема „Спречување на корупцијата и промовирање на интегритет кај централната власт (највисоките извршни функции) и органите за спроведување на законот, се пристапи кон ревидирање на одредени решенија содржани во Законот за полиција, а конкретно во насока на спроведување на препораката која се однесува на  воспоставување објективни и професионални критериуми за назначување на директорот на БЈБ, кои одговараат на потребите на таквата позиција.

Со предложените измени се регулираат и конкретни евиденции кои ги води Полицијата, а се однесуваат на oтпечатоци од папиларни линии; ДНК профили и фотографии од лица со рокови за нивно чување, начин на нивно структуирање, како и бришење на евиденциите, како и содржинско односно нормативно-правно подобрување на текстот, со цел доследна примена на конкретни законски решенија.
Со оглед на горенаведеното, со Предлогот на Законот за изменување и дополнување на Законот за полиција најпрво се врши интервенција во членот 16 од законот кој се однесува на посебните услови кои треба да ги исполнува директорот на Бирото за јавна безбедност, при што се додава нова точка со која се предвидува директорот да нема државјанство на друга држава, а во однос на образованието и работното искуство постојните точки се заменуваат со нови со кои се определува директорот да има стекнато има стекнато најмалку 300 кредити според ЕКТС или завршен најмалку VII/2 степен на образование во научните подрачја: општествени науки од областа на безбедноста, одбраната, правните и економските науки, како и да има најмалку 12 години работно искуство, во областа на безбедноста, одбраната или разузнавањето, од кои најмалку пет години на раководни позиции во истите. Понатаму, се додаваат уште четири нови точки со кои се предвидуваат четири нови услови кои е потребно да ги исполнува директорот на Бирото за јавна безбедност и тоа: да не е член на политичка партија или член на органи и тела на политичка партија; со безбедносна проверка, која се врши врз основа на негова претходна писмена согласност, да е утврдено дека не постои безбедносен ризик за негово именување; да не е утврдено постоење на судир на интереси, согласно со закон и да има положено Тест за интегритет.

Согласно досегашната пракса при спроведување на законските одредби кои се однесуваат на евиденциите кои ги води Полицијата, се утврди потребата од регулирање на конкретни одредби од Законот за полиција кои се однесуваат на евиденциите. За таа цел, со членот 2 од предложениот закон се врши регулирање на конкретни евиденции кои се однесуваат на: отпечатоци од папиларни линии, ДНК профили и фотографии од лица. Со членот 3 од предложениот закон се интервенира во членот 69-б од Законот за полиција, при што се уредува начинот на кој претходно наведените евиденции се структуираат и се водат. 

Понатаму, со членот 4 се врши изменување на членот 73 од законот при што се определуваат случаите во кои се бришат податоците од евиденциите од членот 69 од Законот за полиција, а со членот 5 се уредуваат роковите на чување на податоците во евиденциите од членот 69-б ставови 13, 14 и 15.

Членот 6 од предложениот закон предвидува донесување на нов подзаконски пропис од страна на министерот за внатрешни работи кој се однесува на начинот на бришење на податоците во евиденциите.

Во преодните одредби од предложените изменувања и дополнувања на Законот за полиција е уредено дека директорот именуван до денот на влегувањето во сила на овој закон ќе ја врши функцијата до истекот на мандатот за кој е именуван, во согласност со одредбите од Законот за полиција, а покрај наведеното се предвидува и рок за донесување на предвидениот подзаконски акт, односно  усогласување на подзаконскиот акт со кој се уредува содржината и начинот на водење на евиденциите на полиција и формата и содржината на образецот на евиденциите на полицијата, со одредбите од предложениот закон.

Предложените изменувања и дополнување на предметниот закон ќе влезат во сила осмиот ден од денот на нивно објавување во „Службен весник на Република Северна Македонија“.
II. МЕЃУСЕБНАТА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ
Решенијата содржани во предложените одредби се меѓусебно поврзани со одредбите што ги уредуваат предметните прашања во Законот за полиција и имаат за цел соодветна практична имплементација на постојните законски одредби.
III. ПОСЛЕДИЦИ ШТО ЌЕ ПРOИЗЛЕЗАТ ОД ПРЕДЛОЖЕНИТЕ РЕШЕНИЈА
Со усвојување на предложените решенија ќе се постигне унапредување на одредени законски решенија согласно препораките на ГРЕКО и нормативно-правно прецизирање на одредбите од Законот за полиција, односно создавање на нормативни предуслови за целосно практично имплементирање на постојните законски одредби. 

Во тоа се состојат и придобивките од предложените решенија, како соодветно и прецизно нормирање на законските решенија за предметните прашања, што би овозможило доследна практична имплементација на предметните одредби од Законот за полиција.
IV. ТЕЗИ НА ПОДЗАКОНСКИ АКТИ КОИ ПРОИЗЛЕГУВААТ ОД ЗАКОНОТ
Донесувањето на Предлогот на законот за изменување и дополнување на Законот за полиција имплицира донесување на нов подзаконски акт кој се однесува на начинот на бришење на податоците во евиденциите, како и ревидирање на постојниот законски пропис со кој се уредува содржината и начинот на водење на евиденциите на полиција и формата и содржината на образецот на евиденциите на полицијата.
И З В О Д

НА ОДРЕДБИ ОД ЗАКОНОТ ЗА ПОЛИЦИЈА ШТО СЕ МЕНУВААТ

Член 16
Со Бирото раководи директор, кој на предлог на министерот го именува и разрешува Владата на Република Македонија, за време од четири години. За директор може да биде именувано лице кое покрај општите услови за засновање на работен однос во Полицијата предвидени со овој закон, ги исполнува и следниве посебни услови:

1) е државјанин на Република Македонија;

2) во моментот на именувањето со правосилна судска пресуда не му е

изречена казна или прекршочна санкција забрана за вршење на професија,

дејност или должност;

3) има стекнати најмалку 240 кредити според ЕКТС или завршен VII/1 степен на

образование;

4) има минимум пет години работно искуство;

5) поседува еден од следниве меѓународно признати сертификати или

уверенија за активно познавање на англискиот јазик не постар од пет години2:

- ТОЕФЕЛ ИБТ најмалку 74 бода,

- ИЕЛТС (IELTS) - најмалку 6 бода,

- ИЛЕЦ (ILEC) (Cambridge English: Legal) - најмалку Б2 (B2) ниво,

- ФЦЕ (FCE) (Cambridge English: First) – положен,

- БУЛАТС (BULATS) - најмалку 60 бода или

- АПТИС (АPTIS) - најмалку ниво Б2 (B2).

Директорот може да биде разрешен по негово барање, кога е осуден за сторено

казниво дело на казна затвор од најмалку шест месеца или заради несовесно и

нестручно вршење на работата.
Член 69
Полицијата води евиденции за:

1) лица на кои по која било основа им е ограничена слободата на движење; 
 
2) лица за кои постојат основи за сомневање дека се сторители на кривични дела или прекршоци;

3) службени белешки во врска со вршењето на полициски работи;

4) поднесени кривични пријави против познат и непознат сторител, пријавени сторители и оштетени од кривичните дела што се гонат по службена должност;

5) сторители на кривични дела и прекршоци-општа азбучна евиденција;

6) предмет (досие) за лица;

7) сторени кривични дела;

8) сторени прекршоци;

9) лица и предмети по кои се трага, како и за лица на кои им е забранет влез во Република Македонија;

10) извршени самоубиства;

11) несреќни случаи и несреќни случаи при работа;
 
12) лица на кои им е извршена проверка на идентитетот; 


13) дактилоскопирани, фотографирани лица и лица за кои е направена ДНК анализа; 
14) криминалистички истражувања, криминалистички контроли, криминалистички обработки и акции;

15) дневни настани во врска со вршењето на полициските работи и извршени увиди;

16) сообраќајни незгоди;

17) употреба на средства за присилба;

18) примени поплаки од граѓани;

19) поднесени претставки од граѓани против полициски службеник и преземени мерки;

20) привремено одземени и пронајдени предмети;

21) откриени фалсификувани пари, фалсификувани парични единици - евра и други фалсификувани странски валути;

22) извршени проверки и спроведување мерки врз основа на акт донесен од суд или друг надлежен орган;

23) примена на посебни истражни мерки;

24) лица над кои е извршена безбедносна проверка;

25) проверка на идентитет на лица при влез во објекти што ги обезбедуваат полициски службеници на Министерството и

26) привремено одземени и пронајдени електронски уреди.

Покрај евиденциите од ставот (1) на овој член Министерството врши евидентирање на акивностите на полициските службеници при преземањето на дејствијата во рамките на полициските овластувања предвидени со овој закон.
Член 69-б
Евиденцијата од членот 69 став 1 точка 1 од овој закон може да биде структурирана врз основа на полициските работи и полициските овластувања што ги врши Полицијата и да се води како:

- евиденција за повикани лица,

- евиденција за приведени лица,

- евиденција за лица лишени од слобода и задржани лица,

- евиденција за издадени покани за повикани лица и 

- евиденција за издадени покани за сообраќајни прекршоци.

Евиденцијата од членот 69 став 1 точка 4 од овој закон може да биде структурирана врз основа на полициските работи и полициските овластувања што ги врши Полицијата и да се води како:

- евиденција на сторители на кривични дела,

- евиденција на оштетени лица по видови на кривичните дела,

- евиденција на поднесени кривични пријави против правни лица,

- евиденција на барања за собирање  потребни известувања доставени од основно јавно обвинителство,

- евиденција за посебни извештаи доставени до основно јавно

обвинителство,

- евиденција за пријавени случаи на семејно насилство,

- евиденција за предизвикани пожари и експлозии,

- евиденција за начин на извршување на кривичните дела од познат 

сторител (МОС),

- евиденција за начин на извршување на кривичните дела од непознат сторител (МОС);

- евиденција по видови на кривични дела,

- евиденција за покарактеристични безбедносни настани во делот на јавнот ред и мир,  гранични работи и странци и

- евиденција за сообраќајни незгоди со загинати лица.

Евиденцијата од членот 69 став 1 точка 7 од овој закон може да биде структурирана врз основа на полициските работи и полициските овластувања што ги врши Полицијата и да се води како:

- евиденција на кривични дела кои се гонат по службена должност,

- евиденција на кривични дела кои се гонат по приватна тужба и

- евиденција на оштетени лица.

Евиденцијата од членот 69 став 1 точка 8 од овој закон може да биде структурирана врз основа на полициските работи и полициските овластувања што ги врши Полицијата и да се води како:

- евиденција на прекршоци против јавниот ред и мир,

- евиденција на барања за поведување на прекршочна постапка по

Закон за прекршоците против јавниот ред и мир,

- евиденција на барања за поведување на прекршочна постапка по други закони,

- евиденција на барања за поведување на прекршочна постапка од областа на сообраќајот,

- евиденција на издадени мандатни платни налози за сторен сообраќаен прекршок,

- евиденција на издадени прекршочни платни налози за сторен сообраќаен прекршок,

- евиденција за констатирани прекршоци отстапени до надлежни органи,

- евиденција за поднесени барања за поведување на прекршочна

постапка против правни лица,

- евиденција на сторители на прекршоци и

- евиденција на лица оштетени со сторени прекршоци.

Евиденцијата од членот 69 став 1 точка 9 од овој закон може да биде структурирана врз основа на полициските работи и полициските овластувања што ги врши Полицијата и да се води како:

- евиденција на потерници распишани од суд или друг државен орган,

- евиденција на расписи распишани од организациони единици во Министерството,

- евиденција на објави распишани  за одземени моторни возила,

- евиденција на објави распишани за украдено оружје,

- евиденција на објави распишани за исчезнати лица и пронајдени лешеви,

- евиденција на објави распишани за украдени предмети,

- евиденција на распишани расписи и објави и

- евиденција на лица на кои им е забранет влез во Република Македонија.

Евиденцијата од членот 69 став 1 точка 13 од овој закон може да биде структурирана врз основа на полициските работи и полициските овластувања што ги врши Полицијата и да се води како: 

- евиденција за дактилоскопирани, фотографирани лица и лица за кои е направена ДНК анализа,

- евиденција за фото и видео записи од увиди и други настани и

- евиденција за изработени вештачења и други анализи.

Евиденцијата од членот 69 став 1 точка 14 од овој закон може да биде структурирана врз основа на полициските работи и полициските овластувања што ги врши Полицијата и да се води како: 

- евиденција за криминалистички истражувања,

- евиденција за криминалистички контроли,

- евиденција за криминалистички обработки и

- евиденција за криминалистички акции.

Евиденцијата од членот 69 став 1 точка 15 од овој закон може да биде структурирана врз основа на полициските работи и полициските овластувања што ги врши Полицијата и да се води како:

- евиденција за дневни настани во врска со вршење на полициските работи и

- евиденција за извршени увиди.

Евиденцијата од членот 69 став 1 точка 16 од овој закон може да биде структурирана врз основа на полициските работи и полициските овластувања што ги врши Полицијата и да се води како:

- евиденција за случени сообраќајни незгоди и 

- евиденција за издадени потврди за оштетено возило со странски регистарски таблици.

Евиденцијата од членот 69 став 1 точка 20 од овој закон може да биде структурирана врз основа на полициските работи и полициските овластувања што ги врши Полицијата и да се води како:

- евиденција на привремено одземени предмети,

- евиденција на пронајдени предмети,

- евиденција на привремено одзмени сообраќајни дозволи и регистарски таблици и 

- евиденција за привремено одземени возачки дозволи.

Евиденцијата од членот 69 став 1 точка 22 од овој закон може да биде структурирана врз основа на полициските работи и полициските овластувања што ги врши Полицијата и да се води како:

- евиденција на извршени проверки по барања на организациски единици во Министерството или друг државен орган или институција,

- евиденција на спроведени превентивни и алтернативни мерки врз основа на акт донесен од суд или друг државен орган (куќен затвор, куќен притвор, семејно насилство),

- евиденција на примени судски наредби за приведување на лица и

- евиденција на дадени асистенции врз основа на акт донесен од суд или друг државен орган.

(12) Евиденцијата од членот 69 став (1) точка 26 од овој закон може да биде структурирана врз основа на полициските работи и полициските овластувања што ги врши Полицијата и да се води како:

· евиденција за привремено одземени и пронајдени електронски 

уреди и 
· евиденција за анализи и вештачења на електронски уреди.
Член 73
Личните податоци внесени во евиденциите од членот 69 на овој закон веднаш се бришат во случаите кога ќе се утврди дека не се точни или престанале причините, односно условите заради кои личниот податок е внесен во евиденцијата.
Член 128
(1) Министерот донесува подзаконски прописи за:
- начинот на вршење на полициските работи;

- формата и содржината на образецот на службена легитимација и значка, како и

начинот на издавање на службена легитимација и значка на Полицијата;
- носењето, времето на траење и распределбата на униформата и ознаките на униформата на Полицијата;

- составот, квалитетот и кројот на униформата и ознаките на униформата на Полицијата;

- постапување со привремено одземени и пронајдени предмети;
- содржината и начинот на водење на евиденциите на Полицијата и формата и

содржината на образецот на евиденциите на Полицијата;

- работите и дејностите што се во судир со полициските работи;

- начинот на избор на полициски службеник кој се упатува на работа во странство;

- начинот на однесување и меѓусебните односи на полициските службеници;
- начинот на вршење на обезбедување на транспорт на пари и вредности,

- начинот на вршење на полиграфското  тестирање и содржина на писмената согласност за примена на полиграфската  техника,

- начинот на вршење генерален и експертски надзор и контрола и

- начинот на повикување и ангажирање на припадниците на резервниот состав.

(2) Министерот донесува подзаконски пропис за типовите на технички средства кои ќе се употребуваат за аудио и видео снимање од страна на Полицијата, од член 93-а од овој закон.
(3) Министерот донесува Кодекс на полициска етика.
(4) Министерот во согласност со министерот за здравство донесува подзаконски пропис за здравствените и психофизичките способности што треба да ги исполнува лицето кое заснова работен однос во Полицијата, начинот на нивното утврдување и начинот на контрола на здравствената и психофизичката способност на полициските службеници.
Член 75
Податоците од евиденциите од членот 69 од овој закон се чуваат:

- податоците од евиденцијата од точките 4, 5, 6, 13, 14 и 15 - трајно,

- податоците од евиденциите од точките 10 и 11 - 30 години,

- податоците од евиденцијата од точките 7 и 26 - 15 години,

- податоците од евиденциите од точките 16, 21 и 23 - десет години,

- податоците од евиденцијата од точките 2, 12, 17, 18, 19 и 22 - пет години,

- податоците од евиденцијата од точката 9 - пет години од запирање на

потрагата и

- податоците од евиденцијата од точките 3, 24 и 25 - две години.

Податоците од евиденциите од членот 69-б од овој закон се чуваат:

- податоците од ставот 1 алинеи 2 и 3 - пет години,

- податоците од ставот 1 алинеи 1, 4 и 5 - две години,

- податоците од ставот 2 алинеи 1, 8 и 9 - трајно,

- податоците од ставот 2 алинеи 2, 4, 5, 10, 11 и 12 - 15 години,

- податоците од ставот 2 алинеја 3 - десет години,

- податоците од ставот 2 алинеи 6 и 7 - пет години,

- податоците од ставот 4 алинеи 2, 3, 4, 7, 8, 9 и 10 - десет години,

- податоците од ставот 4 алинеи 1, 5 и 6 - пет години,

- податоците од ставот 10 алинеја 1 - 15 години,

- податоците од ставот 10 алинеја 2 - три години и

- податоците од ставот 10 алинеи 3 и 4 - две години.
